
Mikudagur 29. oktober 2014  ·  Nr. 12326 27Mikudagur 29. oktober 2014  ·  Nr. 123Sosialurin SosialurinHugskot og viðmerkingar – send sms til 225000Hugskot og viðmerkingar – send sms til 225000

Fríggjadagur 24. oktober 2014  ·  Nr. 121PB PBFríggjadagur 24. oktober 2014  ·  Nr. 121Sosialurin SosialurinHugskot og viðmerkingar – send sms til 225000Hugskot og viðmerkingar – send sms til 225000

Jóannes Hansen

Tað er ikki sørt, at tað hevur 
vakt ans, at John Len­
nox næstu dagarnar fer at 
vitja í Føroyum. John Len­
nox kemur henda vegin úr 
Oxford, har hann býr. Und­
an vitjanini í Føroyum hev­
ur hann lagt síðstu hond á 
enn eina bók, sum snýr seg 
um tað, ið hann fyrilesur 
um. Tað er trúgv, vísind og 
heimsspeki. Hann er norð­
uríri, og í síni tíð las hann 
bæði í Cambridge og Oxford, 
har hann nú er professari í 
støddfrøði á lærda háskúl­
anum, umframt at hann er 
knýttur at fleiri kollegum 
og eisini er ráðgevi í onkrari 
kirkju.

Umframt MA er hann 
PhD, DPhil og DSc, og ikki 
minst hevur konseptið, sum 
hann brúkar, vakt ans. Hann 
hevur diskuterað við fremstu 
gudloysingarnar, og hann vil 
hava, at tá ið hann er liðugur 
at fyrilesa, skulu kritiskir 
og spískir spurningar verða 
settir honum.

Arbeitt í meiri 
enn eitt ár
Tað er KFS – felagsskapurin 
fyri kristin lesandi – sum 
hevur fingið kenda Oxford 
professaran henda vegin.  

Samskiparin í KFS eitur 
Ragnhard Petersen. Hann 
er ættaður úr Fuglafirði og 
býr á Strondum. Síðani 1. 
juli í ár hevur hann verið í 
fulltíðar starvi hjá KFS. Hes­
ar mánaðirnar hevur hann 
fyrst og fremst verið upp­
tikin av at fyrireika Føroya 
ferðina hjá 70 ára gamla 

John Lennox, sum kemur til 
Føroya í kvøld, og sum verð­
ur her fram til og við viku­
skiftið.

Ragnhard Petersen hev­
ur lisið teologi í Bristol í 
Onglandi. Hann er fyri stutt­
um liðugur við lesturin, og 
hann greiðir soleiðis frá, 
hvussu tað kom í lag, at John 

Lennox nú kemur henda 
vegin:

– Tað var eftir ársskiftið 
2013, at vit í landsnevndini 
hjá KFS gjørdu av at arbeiða 
fyri at fáa John Lennox 
henda vegin. Fram ímóti 
sumri í fjør bar tað soleiðis á, 
at hann fyrilas á skúlanum, 
har eg las. Tá fekk eg høvi 
at heilsa upp á hann og 
umboðsmann hansara, og 
eftir at vit høvdu samskift 
í nakrar mánaðir, tók hann 
stutt undan jólum í fjør av 
innbjóðingini um at koma 
henda vegin. Tað bar honum 
til at koma um mánaðar­
skiftið oktober-november í 
ár, og vit eru sera fegin um 
hetta. Hann fyrilesur og 
diskuterar annars fyri tað 
mesta í stórum londum og 
fyri nógvum áhoyrarum, eitt 
nú í USA, Australia og Suður­
afrika, sigur Ragnhard Peter­
sen.

Fer at fyllast
Tað plagar ikki at líkjast 
føroyingum í góðari tíð at 
syrgja fyri bíleggingum til 

tiltøk, men soleiðis er tað í 
hesum førinum:

– Samlaða talið á bílegg­
ingum til fyrilestrarnar á 
Hotel Føroyum hóskvøldið 
klokkan 19.30 og í Kelduni 
fríggjakvøldið um somu tíð 
er komið upp ímóti túsund. 
Ætlanin var, at fyrilesturin 
fríggjakvøldið skuldi vera 
í Løkshøll, men orsaka av 
stóra áhuganum er fyri­
lesturin fluttur í Kelduna í 
Skálafirði. Fyrilesturin verð­
ur klokkan 19.30, men kapp­
ingin frá Gekkinum tykist 
ikki at bila, sigur Ragnhard 
Petersen. 

Kostnaðurin fyri luttøku 
á Hotel Føroyum og í Kelduni 
er hundrað krónur. Tó rinda 
lesandi og næmingar hálvan 
prís. Talan er um ymiskar 
fyrilestrar. Evnið á Hotel Før­
oyum er “Er átrúnaður skaði­
ligur?”. Hetta kvøldið verður 
Pætur M. Dahl kritiskur 
spyrjari. Evnið í Kelduni 
verður “Er Gud ein villleið­
ing?”. Kristiskur spyrjari 
hetta kvøldið verður Rói Pat­
ursson. Felags fyri Pætur og 

Róa er, at teir eru heimspek­
ingar.

Evnið í læraraskúlahøllini 
klokkan 10.30 hósdagin er 
“Hava vísindi jarðað Gud?”. 
Hetta tiltakið er alment 
og ókeypis. Leygarkvøldið 
klokkan 19.30 verður evnið í 
Betesda í Klaksvík “Gud í al­
menna rúminum?”. Tá verð­
ur Róland í Skorini, lektari í 
fronskum og religión, krit­
iskur spyrjari. Klokkan 11 
sunnudagin verður felags 
kristiligt tiltak í Ebenezer í 
Havn.

– Vit fegnast um stóra 
áhugan, og vit vóna, at tað 
verður pláss fyri øllum, sum 
ætla at taka lut. Onkur hevur 
fregnast um, hvussu tað 
verður við tulking. Vit hava 
oyramikrofonir, og so langt, 
sum tann útgerðin røkkur, 
ber tað til at fáa tulking. Tað 
ræður um at bíleggja útgerð 
frá okkum sum skjótast, eru 
ráðini hjá Ragnhardi Peter­
sen, samskipara í KFS.

Víðagitni vísindamaðurin við fleiri doktaragradum, sum tosar um trúgv, 
heimsspeki og vísindi, verður í Føroyum næstu dagarnar

John Lennox 
vitjanin vekir ans

John Lennox

Ragnhard Petersen


